
 

1 
 

 

 

                                     

                                                                                       UKA 2015/92-0 

                                                                                                               30.11.2015 

 

 

 

Akiitsunut Aningaasaliisarnermullu periusissiaq atuuttoq pillugu oqallinnissamik siunnersuut. 

Qanoq iliornikkut qulakkiissavarput Kalaallit Nunaata ataatsimut akiitsui aningaasaliinerilu 

aningaasaqarnikkut patajaatsumik qajannaatsumillu inissisimanissaani 

toqqammavileeqataanissai? Akiitsunut Aningaasaliisarnermullu periusissiaq maanna piusup 

atuuttullu Namminersorlutik Oqartussanut, kommuuninut Namminersorlutillu Oqartussani 

ingerlatseqatigiiffiit pigineqartuni pitsaaqutai pitsaanngequtaalu suuppat, qanorlu iliornikkut 

periutsip malinneqarnissaa qulakkiissavarput?  

(Inatsisartunut ilaasortaq, Sara Olsvig, Inuit Ataqatigiit)  

 

Inatsisartunut ilaasortap, Sara Olsvig, Inuit Ataqatigiinneersup,  akiitsunut Aningaasaliisarnermullu 

periusissiaq atuuttoq pillugu oqallinnissamik siunnersuutaa Partii Naleqqamiit imannak 

oqaaseqarfigissuarput: 

 

Partii Naleqqamiit soqutigisatta pingaartut ilagaat, nunatta aningaasaqarnikkut patajaattumik 

inissisimalernissaa suleqataaffigissallugu, pingaartumik aningaasat sapinngisamik nunatsinni 

kaaviiaartinneqarnerulernissaat, inuiaqatigiinnilu pisariaqartitanut naapertuuttumik suliassanik 

pingaarnersiuilluni tulleriiaarinissaq.  

 

Aningaasaqarnikkut nukittunerulernissarput avataaniit isumalluuteqarnerujussuup 

killilersimaarneqarnissaat Partii Naleqqamiit assut pingaartipparput. Isumaqarpugut nunarput 

namminerisaminik, aningaaseriveqarnikkut, sillimmasiisarfeqarnikkut, assigiinngitsutigullu 

aningaasaliisarfeqalernikkut, aningaasat amerlanerpaat nunatsinni kaaviiartinnerulersinnaagigut 

iluaqutiginerulerlugillu.  

Assersuut kusanartoq sulisartut soraarnerussutissiaqalernissaminnut aningaasaateqarfiat 

ajunngilluinnartumik ineriartortinneqartoq. Tassani sulisartut kattuffiat nersualaartariaqarpoq, tassa 

piumangaanni aningaasaqarnikkut inuiannut kalaallinut pitsanngorsaataasussanik 

ingerlatsisoqarsinnaanera tassani uppernarsarneqaannarpoq.  

Periarfissat taamaattut aamma aalisartunut piukkunnaateqarsinnaaput.  

 

Taama aallaqqaaseeriarluta, aningaasaqarnikkut akiitsoqalertarnermullu tunngasut eqqarsaatigalugit 

naalakkersuinikkut aqutsilluarneq, ataqatigiissaarilluarneq, minnerunngitsumillu Namminersorlutik 

Oqartussat suliffeqarfiutaasa, sanaartornikkut assigiinngitsunullu aningaasaliisarnerisa 

nakkutigineqarnerulernissaat ataqatigiinnerusumillu pilersaarusiorfigineqartarnissaat pisariaqatoq 

Partii Naleqqamiit isumaqarpugut.  

 

Tassami soorlu qanittukkut inatsisartunut ilaasortap Jens Immanuelsenip Namminersorlutik 

Oqartussat suliffeqarfiutai pillugit apeqquterpassuit maani inimi oqaluuserisassanngortikkai. 

Tassuuna aamma takuvarput, Namminersorlutik Oqartussat suliffeqarfiutaannut piginnittut 

piumasaqaateqarnerusariaqartut. 

 

Taamaammat akiitsunut aningaasaliisarnermullu periusissiap nutarterneqarnissaa pisariaqarpallu 

sukateriffigineqarnissaa pisariaqartoq Partii Naleqqamiit isumaqarpugut.  

 

Ilumoorpoq ukiuni makkunani nunatta aningaasaqarnikkut inissisimanera taama pitsaanngitsigisoq 

mianersornissamut pissutissaqarpoq, tassami aningaasat nunatta avataaniit atorneqarsinnaasut 

killeqarput, tassa taamaallaat nunatta karsiata isertitaasa 75 % ii avataaniit attartorsinnaavagut, 

maannakkullu taakkunannga atuisinnaaneq aamma killeqartorujussooreerluni, tassa maani Nuummi 

umiarsualivissarsuaq suliarineqarluni aallartinneqareerpoq, umiarsut nioqqutissanik assartuutit 

suliarineqarput, timmisartunut mittarfiit aamma aningaasarpassuarnik atuiffiusussaapput. 

 

Taamaammat akiitsunik inuiaqatigiit artukkinnginnissaat pimoorullugu isumannaartariaqarpoq, 

tassami avataaniit aningaasaliinerit suulluunniit kalaallinit inuiaqatigiinnit akilerneqartussaapput. 

 

Taamaammat-una Partii Naleqqamiit ilaatigut mittarfiit pillugit oqallinnermi, assut pingaartillugu 

oqaatigigipput, innuttaasut amerlanerpaat akilersinnaasaannik atorsinnaasaannillu angallanneq 

akikinnerusumik aaqqissuunneqartariaqartoq. 

 Aningaasaqarneq eqqartorneqartillugu aamma sanaartornermut atatillugu pilersaarusiortarnerup 

ataqatigiissaangaanerusumik kommunillu peqataaffiginerusaannik piaartumik aaqqinneqartariaqartoq 

Partii Naleqqamiit isumaqarpugut. 

 

Aningaasaqarnikkut ingerlatsineq pillugu Nalunaarummi 2015-imeersumi akiitsut assigiinngitsut 

amerlassusaat nalunaarsorneqarsimapput aamma missingersuusiortarnermut inatsit 

nutarterniarneqartoq oqaatigineqarpoq, soorunami taamanikkussamut Partii Naleqqamiit 

peqataaqqissuugut. Kisianni aningaasaqarnerup pitsaanerulersinneqarnissaanut inatsisinik 

nutarterinissaannaq utaqqiinnarsinnaanngilarput, maannangaaq periutsinik piumasaqaatinillu 

sukaterisoqartariaqartoq Partii Naleqqamiit isumaqarpugut.  

 

Taama oqaaseqarluta siunnersuummut isummersuuteqarpugut, oqalliseqqinnissamullu 

piareersimalluta.  


